
AKIWASILISHA BUNGENI MUSWADA WA SHERIA YA

UTANGULIZI


Mheshimiwa Spika, naomba kutoa hoja kwamba Muswada wa Sheria ya Udhibiti wa Biashara ya Fedha Haramu yaani “The Anti – Money Laundering Act, 2006” pamoja na marekebisho yake sasa usomwe kwa mara ya Pili.

Mheshimiwa Spika, awali ya yote naomba kutoa shukrani zangu za dhati kwa Kamati ya Bunge ya Fedha na Uchumi chini ya Uenyekiti wa Mheshimiwa Dr. Abdallah Kigoda, Mbunge wa Handeni kwa kuujadili kwa kina Muswada huu na kutoa ushauri. Nawashukuru pia Waheshimiwa Wabunge wote waliotoa michango yao wakati wakichangia katika Semina iliyoandaliwa na Wizara ya Fedha siku ya Jumamosi tarehe 11 Novemba 2006. Naishukuru pia Kamati ya Muda ya Kitaifa ya Udhibiti wa Fedha Haramu yenye wajumbe kutoka Wizara za Fedha, Sheria na Katiba, Usalama wa Raia, Ofisi ya Mwanasheria Mkuu (SMZ), Benki Kuu ya Tanzania na Mamlaka ya Soko la Mitaji na Dhamana (CMSA) kwa kushiriki kikamilifu katika maandalizi ya Muswada huu.  Vilevile nawashukuru Wadau na washauri mbali mbali katika sekta ya fedha ambao kwa nyakati tofauti, wametoa ushauri na mapendekezo yao kwa lengo la kuuboresha Muswada huu.  Aidha, namshukuru Mwanasheria Mkuu wa Serikali na wataalamu wake kwa ushirikiano wao mkubwa walioonyesha wakati wa maandalizi na kuwasilisha Muswada huu mbele ya Kamati ya Fedha na Uchumi.


Mheshimiwa Spika, napenda kulihakikishia Bunge lako tukufu kwamba, tumezingatia kwa dhati michango ya Kamati ya Fedha na Uchumi na ile iliyotolewa na Waheshimiwa Wabunge wengine wakati wa Semina ambayo imesaidia sana kuuboresha Muswada huu.  Vile vile nawashukuru sana wadau mbalimbali ambao wametoa ushauri wao ambao kwa kiwango kikubwa tumeuzingatia.

Mheshimiwa Spika, Muswada wa Sheria ya Udhibiti wa Biashara ya Fedha Haramu una lengo la kuharamisha (criminalize) mapato ya fedha na mali itokanayo na biashara na vitendo vya kihalifu na kubainisha adhabu zake. Biashara ya Fedha haramu ni utaratibu unaotumiwa na wahalifu kuficha chanzo halisi cha mali au mapato yatokanayo na vitendo vya kihalifu kwa kufanya mali au mapato hayo yaonekane kama yalipatikana kwa njia halali.

CHIMBUKO LA MUSWADA


Mheshimiwa Spika, Chimbuko la Muswada huu ni kuongezeka kwa vitendo vya uhalifu pamoja na uhalifu wa kimataifa ulimwenguni ikiwemo Tanzania. Biashara ya Fedha Haramu ni tishio kwa uchumi na usalama duniani, kwani hudhoofisha mfumo wa uchumi, huyumbisha Serikali zilizoko madarakani kwa kununua viongozi walioko madarakani na kijamii huathiri maisha ya wananchi.  Kufuatia hali hii, Umoja wa Mataifa ulipitisha mkataba dhidi ya Uhalifu wa Kimataifa yaani “The United Nations Convention Against Transnational Organized Crime and the Protocols Thereto wa mwaka 2000.  Mkataba huu umeainisha makosa mbalimbali ya uhalifu wa Kimataifa ikiwemo biashara ya fedha haramu na kuzielekeza nchi Wanachama kuchukua hatua madhubuti za Kisheria na nyinginezo kukabiliana na vitendo hivyo.  Tanzania ni mojawapo ya nchi wanachama wa Umoja wa Mataifa zilizotia saini mkataba huu na kuuridhia kupitia Azimio la Bunge Na. 14/2005.  Aidha nchi nyingi duniani zimeungana kikanda kudhibiti vitendo vya uhalifu vinavyozalisha fedha haramu.  Nchi za Mashariki na Kusini mwa Afrika mnamo mwaka 1999 zilianzisha Umoja ujulikanao kama Umoja wa Nchi za Mashariki na Kusini mwa Afrika za Udhibiti wa Fedha Haramu, yaani “The Eastern and Southern Africa, Anti-Money Laundering Group (ESAAMLG).  Umoja huu una jumla ya nchi 14 wanachama za Afrika Kusini, Botswana, Kenya, Lesotho, Malawi, Mauritius, Msumbiji, Namibia, Shelisheli, Swaziland, Tanzania, Uganda, Zambia na Zimbabwe ambapo makao Makuu ya Sekretariati yapo mjini Dar es Salaam, Tanzania.  Mheshimiwa Spika, kuwepo kwa makao makuu ya Sekretariati ya Umoja huu nchini kwetu ni kielelezo thabiti cha azma ya Serikali ya Tanzania kupambana na uhalifu huu.

MADHUMUNI YA MUSWADA


Mheshimiwa Spika, madhumuni ya Muswada huu ni kupendekeza kutunga sheria madhubuti yenye kuzingatia viwango vya kimataifa vya udhibiti wa Biashara ya  Fedha Haramu kwa kuharamisha mapato na mali yote itokanayo na biashara na  vitendo vya kihalifu na kubainisha adhabu zake.  Aidha, Muswada unaanzisha chombo cha Kiserikali cha uchunguzi (Financial Intelligence Unit) kitakachopokea taarifa mbalimbali kutoka ndani na nje ya nchi zenye mwelekeo wa mashaka (suspicious transaction reports) kuhusiana na fedha haramu, kuzichambua na kuziwasilisha katika vyombo husika kwa hatua zaidi.


Mheshimiwa Spika, kabla sijaeleza maudhui ya Muswada, naomba kutoa maelezo kwamba suala la udhibiti wa biashara ya fedha haramu si geni hapa nchini. Itakumbukwa kwamba Bunge lilipitisha Sheria ijulikanayo kama The Proceeds of Crime Act, Sura Namba 256 (Toleo la 2002). Chini ya sehemu ya saba, kifungu cha 71 cha Sheria hii, mali na mapato yote yatokanayo na biashara na vitendo vya kihalifu vinavyozalisha fedha haramu hususan biashara ya madawa ya kulevya vimeharamishwa, na kwamba mtu yoyote anayejihusisha na biashara ya fedha haramu anatenda kosa la jinai.


Hata hivyo, Mheshimiwa Spika na Waheshimiwa Wabunge mtakubaliana nami kwamba tangu Sheria hii itungwe mwaka 1991 wigo wa biashara na vitendo vya kihalifu vinavyozalisha fedha haramu umepanuka sana, kama mlivyoshuhudia katika Semina iliyotolewa Jumamosi hususan katika mada ya typologies on money laundering, yaani, mbinu mbalimbali zinazotumika na wahalifu katika kusafisha fedha haramu.  Hivi sasa, fedha haramu hazitokani tu na biashara haramu ya uuzaji wa madawa ya kulevya bali ni pamoja na vitendo vya rushwa, biashara ya silaha haramu (illicit arms trafficking), biashara haramu ya kuuza binadamu na viungo vyake, ujambazi wa kutumia silaha, vitendo vya kughushi, uchapishaji na utawanyaji wa fedha bandia, biashara ya magendo, usafirishaji wa wahamiaji haramu, rushwa na ufadhili wa ugaidi.  Kutokana na hali hii, ni dhahiri kwamba kuna haja ya kuwa na Sheria madhubuti itakayokidhi mahitaji ya wakati huu katika kukabiliana na biashara na vitendo vya uhalifu vinavyozalisha fedha haramu ambazo matokeo yake yana athari kubwa kijamii, kisiasa na kiuchumi. 

Mheshimiwa Spika, itakumbukwa pia hivi karibuni katika mkutano uliofanyika mjini Arusha wa Umoja wa Wabunge Duniani dhidi ya Rushwa (GOPAC) wenye makao yake makuu nchini Canada ambapo Tanzania ni mwanachama, Umoja huu uliazimia kuziomba nchi wanachama kutunga Sheria madhubuti za udhibiti wa biashara ya fedha haramu ili kukabiliana na madhara yatokanayo na biashara hii.


MAMBO MUHIMU YALIYOZINGATIWA KATIKA MUSWADA:
Mheshimiwa Spika, mambo muhimu yafuatayo yamezingatiwa katika Muswada huu:-
(i) Sheria itatumika katika Jamhuri ya Muungano wa Tanzania 

(ii) Kuweka tafsiri ya biashara ya fedha haramu pamoja na kuainisha makosa yatakayohusishwa na biashara ya fedha haramu.

(iii) Kuweka tafsiri ya asasi za kifedha na zinginezo (reporting persons) ambazo zitapaswa kuwasilisha kwa FIU kwa uchambuzi taarifa za kifedha zenye mwelekeo wa mashaka (suspicious transactions reports) wa biashara ya fedha haramu.

(iv) Kuanzisha chombo cha kiserikali cha uchunguzi (Financial Intelligence Unit) kitakachopokea taarifa mbalimbali kutoka ndani na nje ya nchi zenye mwelekeo wa mashaka (suspicious transaction reports) kuhusiana na fedha haramu, kuzichambua na kuziwasilisha katika vyombo husika kwa hatua zaidi.  Aidha, chombo hiki kitakuwa kinajitegemea (autonomous) chini ya Wizara ya Fedha.
(v) Kuweka Kamati ya Wataalam ya Ushauri ya Kitaifa ya Udhibiti wa biashara ya fedha haramu. 

(vi) Kuharamisha mapato na mali yote itokanayo na vitendo vya kihalifu vinavyohusika na biashara ya fedha haramu na kubainisha adhabu zake.

(vii) Kuweka taratibu tambuzi za wateja (know your customer principle) kwa benki na asasi nyingine za kibiashara ili kubaini wateja wanaojihusisha na biashara ya fedha haramu pamoja na kuwajibisha benki na asasi hizo ziweke kumbukumbu (record keeping) na taratibu za ndani (internal control measures) za udhibiti wa fedha haramu.

(viii) Kuweka taratibu za kuwalinda watakaotoa taarifa kuhusu vitendo vya uhalifu na biashara ya fedha haramu.

MAUDHUI YA MUSWADA


Mheshimiwa Spika, Muswada huu umegawanyika katika sehemu kuu sita:
Sehemu ya Kwanza, yenye ibara ya 1 hadi 3 inahusu masuala ya utangulizi ikiwemo jina la Sheria, tafsiri za maneno mbalimbali yaliyotumika katika Muswada na matumizi ya Sheria ambapo Sheria hii itatumika katika Jamhuri ya Muungano wa Tanzania.  Katika sehemu hii pia imetolewa tafsiri ya money laundering na pia makosa yote ya kihalifu yatakayohusishwa na makosa ya money laundering.  Aidha, Waziri wa Fedha amepewa mamlaka ya kuongeza orodha ya makosa hayo kwa kutumia kanuni atakapoona inafaa kufanya hivyo.

Sehemu ya Pili, inajumuisha ibara ya 4 mpaka ya 11 zinazohusu kuanzisha chombo cha kiserikali cha uchunguzi (Financial Intelligence Unit (FIU).  Chombo hiki kitakuwa kinajitegemea chini ya Wizara ya Fedha, kitapokea taarifa mbalimbali kutoka ndani na nje ya nchi zenye mwelekeo wa mashaka (suspicious transaction reports) kuhusiana na fedha haramu, kuzichambua na kuziwasilisha katika vyombo husika kwa hatua zaidi, uteuzi wa Mtendaji Mkuu, Wafanyakazi, majukumu ya FIU na masharti ya kuwataka wafanyakazi wa FIU kutoa tamko la mali zao (Financial disclosure) mara kwa mara pia yameainishwa katika sehemu hii.  Aidha kuweka Kamati ya Ushauri ya Kitaifa ya Watalaam wa masuala ya Udhibiti wa Fedha Haramu, majukumu yake, uteuzi wa Mwenyekiti, Makamu Mwenyekiti, Katibu na Wajumbe wa Kamati ni baadhi ya mambo yaliyoainishwa katika Sehemu hii. Vilevile katika jedwali la marekebisho ambalo naamini Waheshimiwa Wabunge mtakuwa mmelipata yamefanyika marekebisho ili kuwezesha wafanyakazi wa FIU walioonyesha utendaji mzuri kuweza kuteuliwa kwa kipindi kingine cha miaka mitano, na pia yamefanyika marekebisho katika wajumbe wa Kamati ya Kitaifa kwa kuongeza mjumbe mmoja kutoka Ofisi ya Usalama wa Raia Zanzibar.

Sehemu ya Tatu, Mheshimiwa Spika, yenye ibara za 12 hadi 14, inaainisha tafsiri ya vitendo vya kihalifu ambavyo mapato au mali zitokanazo na vitendo hivyo vitahusishwa na fedha haramu na kubainisha adhabu zake.  Aidha, kwa kuzingatia athari ya vitendo vya kihalifu vinavyozalisha fedha haramu na mapato makubwa yatokanayo na uhalifu huo, kama Waheshimiwa Wabunge mlivyoshuhudia katika Semina ya Jumamosi, Sheria katika Jedwali la Marekebisho Kifungu cha 13 kimefanyiwa marekebisho ili kuweka adhabu kali kwa mtu au taasisi yoyote itakayotiwa hatiani chini ya Sheria hii ili kukomesha vitendo hivi vya kihalifu.  Chini ya marekebisho haya mtu atakayepatikana na hatia adhabu itakayotolewa ni faini ya kiasi kisichozidi shilingi milioni mia tano na kisichopungua shilingi milioni mia moja au kifungo kisichozidi miaka kumi na kisichopungua miaka mitano badala ya faini ya kiasi kisichozidi shilingi milioni mia tatu na kisichopungua shilingi milioni hamsini au kifungo kisichozidi miaka saba na kisichopungua miaka mitatu. Kwa taasisi, adhabu itakuwa ni faini ya kiasi kisichozidi shilingi bilioni moja na kisichopungua shilingi milioni mia tano badala ya faini ya kiasi kisichozidi shilingi milioni mia sita na kisichopungua shilingi milioni mia mbili.

Sehemu ya Nne, ya Muswada inahusu ibara ya 15 mpaka 23 zinazobainisha taratibu mbalimbali za Udhibiti wa Biashara ya Fedha Haramu ikiwa ni pamoja na utaratibu wa Asasi za kifedha na nyinginezo (reporting persons) kuwasilisha taarifa zenye mwelekeo wa mashaka wa biashara ya fedha haramu kwa chombo cha FIU.  Sehemu hii pia inatoa masharti kwa Asasi za kifedha na nyingine za kibiashara kuweka taratibu tambuzi za wateja (know your customer principle) ili kubaini wateja wanaojihusisha na biashara ya fedha haramu pamoja na kuwajibisha benki na Asasi hizo kuweka kumbukumbu na taratibu za ndani za udhibiti wa biashara ya Fedha Haramu.  Kwa kuzingatia kwamba baadhi ya vitendo vya kihalifu vinavyohusisha fedha haramu vinafanywa na vikundi vya wahalifu wenye mtandao (organized crimes) au watu wenye uwezo mkubwa wa kifedha wa kuweza kuhatarisha maisha ya watoa taarifa, sheria imeweka masharti ya kuwalinda watakaotoa taarifa za mashaka kuhusu vitendo vya uhalifu na biashara ya fedha haramu ikiwa ni pamoja na mashahidi kutoa ushahidi kwa njia ya vifaa vya elektroniki.  Aidha masharti ya uchunguzi yahusuyo wateja wa kibiashara kutoka nje ya nchi wenye kinga ya kisiasa (politically exposed persons) yamebainishwa, ambapo asasi zitakazofanya mahusiano ya kibiashara na kundi hili zinapaswa kujihakikishia zinapata utambulisho wa ziada (enhanced due diligence) wa wateja wao na kwamba kinga waliyokuwa nayo isitumike kama kificho cha kuendesha biashara ya fedha haramu.

Mheshimiwa Spika, kwa kuzingatia athari za vitendo vya uhalifu vinavyohusiana na usafishaji wa fedha haramu, Sheria imeweka sharti kwamba masharti yote yahusuyo siri baina ya taasisi/au mtu na mteja wake hayatatumika chini ya Sheria hii, ambapo taasisi ambayo ni “reporting person” itapaswa kutoa taarifa za mashaka (suspicious transaction) kwa FIU bila kujali matakwa ya usiri (secrecy).  Madhumuni ya sharti hili ni kuhakikisha kwamba wahalifu wa makosa ya usafishaji wa fedha haramu hawatumii washauri wao kwa mfano wanasheria na wahasibu kama vyombo (conduit) vya kufanya uhalifu kwa kuwa jamii imejenga imani (confidence) kwa taaluma kama za wanasheria kwamba huzingatia sheria siku zote.  Hivyo taasisi hizi zinapaswa kufahamu utambulisho wa wateja wao na endapo wanajihusisha na vitendo vya mashaka ya uhalifu watoe taarifa kwa FIU.

Mheshimiwa Spika, kifungu cha 20 kimefanyiwa marekebisho chini ya Jedwali la Marekebisho kwa kuongeza adhabu ya faini kwa mtu na taasisi kutoka faini ya kiasi kisichopungua shilingi milioni moja au kifungo kisichopungua miaka mitatu kwa mtu na badala yake kuwa kiasi kisichozidi shilingi milioni mia tano na kisichopungua shilingi milioni mia moja au kifungo kisichozidi miaka kumi na kisichopungua miaka mitano, na kwa taasisi kutoka faini ya kiasi kisichopungua shilingi milioni tano na badala yake kuwa  faini ya kiasi kisichozidi shilingi  bilioni moja  na kisichopungua shilingi milioni mia tano, kwa kosa la kutoa  taarifa (tipping off) kwa mhusika wa biashara ya fedha haramu au kwa mtu yeyote asiyepaswa kufahamu kwamba kuna taarifa kuhusu biashara ya fedha haramu iliyowasilishwa kwa FIU kuhusu mtu/taasisi fulani kwa ajili ya uchunguzi.

Sehemu ya tano ya Muswada inahusu ibara ya 24 mpaka Ibara ya 26 zinazoelezea masuala ya kifedha hususan bajeti, mwaka wa fedha wa FIU masharti ya kutunza mahesabu na  ukaguzi wa mahesabu wa FIU ambao utafanywa na Mkaguzi Mkuu wa Serikali.

Sehemu ya Sita na ya mwisho, Mheshimiwa Spika, inahusu ibara ya 27 mpaka ibara ya 29 zinazobainisha masuala ya kijumla hususan kinga kwa wafanyakazi wa FIU, wajumbe wa Kamati ya Kitaifa ya Wataalam ya Udhibiti wa Biashara ya Fedha Haramu wakati wa kutekeleza majukumu yao.  Vile vile taratibu za uchunguzi, upelelezi, ukusanyaji wa ushahidi, uendeshaji wa mashauri yahusuyo biashara ya fedha haramu ikiwa ni pamoja na utaifishaji wa mali zitokanazo na makosa haya pia zimeainishwa.  Aidha mamlaka ya Waziri wa Fedha ya kuandaa taratibu na kanuni kwa ajili ya utekelezaji wa Sheria hii pia yamewekwa bayana.

HITIMISHO


Mheshimiwa Spika, baada ya kusema hayo naomba kutoa hoja.

MAELEZO YA NAIBU WAZIRI WA FEDHA, 

MHE. ABDISALAAM ISSA KHATIBU (MB)

KUHUSU HOJA ZA WAHESHIMIWA WABUNGE 

WAKICHANGIA MUSWADA WA SHERIA YA UDHIBITI WA BIASHARA YA FEDHA HARAMU

(THE ANTI-MONEY LAUNDERING ACT, 2006)

1.
Mheshimiwa Spika, awali ya yote napenda kutoa shukrani za dhati kwa Waheshimiwa Wabunge wote waliochangia Muswada huu kwa kuzungumza hapa Bungeni na wale waliochangia kimaandishi. Naomba niwatambue Waheshimiwa Wabunge hawa kwa majina kama ifuatavyo;

(a)
Waliochangia kwa kuzungumza;

1. Mhe. Adam Kighoma Malima, Mbunge wa Mkuranga na Makamu Mwenyekiti wa Kamati ya Bunge ya Fedha na Uchumi 
2. Mhe. Halima James Mdee, Mbunge wa Viti Maalum na Msemaji wa Kambi ya Upinzani

3. Mhe. Dr. Harrison G. Mwakyembe, Mbunge wa Kyela

4. Mhe. Victor K. Mwambalaswa, Mbunge wa Lupa
5. Mhe. Hamza A. Mwenegoha, Mbunge wa Morogoro Kusini.

6. Mhe. Amina Chifupa Mpakanjia, Mbunge wa Viti Maalum

7. Mhe. Siraji Juma Kaboyonga, Mbunge wa Tabora Mjini

8. Mhe. Ester K. Nyawazwa, Mbunge wa Viti Maalum
9. Mhe. Peter Joseph Serukamba, Mbunge wa Kigoma Mjini

10. Mhe. Anna Maulida Komu, Mbunge wa Viti Maalum 
11. Mhe. William M. Ngeleja, Mbunge wa Sengerema
12. Mhe. Godfrey W. Zambi, Mbunge wa Mbozi Mashariki
13. Mhe. Vita R. Kawawa, Mbunge wa Namtumbo

(b)
Waliochangia kwa maandishi;

1.  Mhe. Castor Raphael Ligallama, Mbunge wa Kilombero

2. Mhe. Dr. Guido Sigonda, Mbunge wa Songwe
3. Mhe. Savelina S. Mwijage, Mbunge wa Viti Maalum
4. Mhe. Vuai Abdallah Khamis, Mbunge wa Magogoni
5. Mhe. Aloyce B. Kimaro, Mbunge wa Vunjo
6. Mhe. Maria Ibeshi Hewa, Mbunge wa Viti Maalum
7. Mhe. Riziki Said Lulida, Mbunge wa Viti Maalum.

2. 
Mheshimiwa Spika, napenda kutoa shukrani za dhati kwa Kamati ya Bunge ya Fedha na Uchumi pamoja na Kambi ya Upinzani kwa kuunga mkono Muswada. Ninaahidi kwamba Serikali itayafanyia kazi ushauri na mawazo mazuri yaliyotolewa na Kamati ya Bunge ya Fedha na Uchumi pamoja na Kambi ya Upinzani. Naomba sasa nianze kujibu hoja mbalimbali kutoka kwa Waheshimiwa Wabunge kama ifuatavyo:-

HOJA 1:
KIPINDI KILICHOWEKWA CHA KUTOA TAARIFA ZA MASHAKA KUHUSU FEDHA HARAMU NDANI YA KIPINDI CHA MASAA 24 NI MUDA MFUPI KUTOKANA NA HALI HALISI YA MAWASILIANO.

JIBU:
Mheshimiwa Spika pamoja na kwamba Kifungu cha 17 cha Sheria kimetoa muda wa masaa ndani ya 24 kwa mtoa taarifa kutoa taarifa kwa FIU kuhusu taarifa yenye mashaka ya fedha haramu, kifungu hicho hicho kinatoa fursa kwa mtoa taarifa kutafakari kabla ya kutoa taarifa husika ndani ya masaa 24.  Maneno “after forming that suspicion and where possible” yanamwezesha mtoa taarifa kutafakari kwanza na kujenga hisia ya mashaka kabla ya kutoa taarifa ndani ya masaa 24.  Hivyo basi kitendo cha kutoa taarifa ndani ya masaa 24 kitafanyika baada ya mtoa taarifa kutafakari kwanza.  Aidha, kwa upande wa Taasisi, Serikali inaamini Taasisi nyingi zina mfumo wa mawasiliano wa kuwezesha kutolewa kwa taarifa za papo kwa papo ikiwemo mabenki na taasisi za kifedha.

HOJA 2:
MOTISHA ITOLEWE KWA WAFANYAKAZI WA FIU NA KWA WATOA TAARIFA

JIBU
Mheshimiwa Spika, Kimsingi Serikali inakubaliana na hoja ya wafanyakazi wa FIU kupewa motisha wa kimaslahi kwa kuzingatia unyeti wa kazi zao.  Serikali italifanyia kazi suala hili kama ilivyo kwa vyombo vingine vya aina hii.  Kuhusu motisha kwa watoa taarifa, utaratibu utawekwa ili watoa taarifa waweze kupata motisha kutegemea na uzito na unyeti wa taarifa zitakazotolewa.

HOJA 3:
SERIKALI KUTUNGA SHERIA YA KUWALINDA WATOA TAARIFA

JIBU:
Mheshimiwa Spika, Serikali imepokea ushauri wa kuwa na Sheria mahsusi ya kuwalinda watoa taarifa.  Hata hivyo unahitaji maandalizi ya Sheria, Miundombinu n.k.  Aidha, kwa kuanzia chini ya marekebisho yaliyofanywa katika Kifungu cha 22 cha sheria, mashahidi watakaotoa ushahidi unaohusiana na makosa haya ya fedha haramu, informers na watoa taarifa watapewa kinga.

HOJA 4:
USHIRIKIANO KATI YA SERIKALI NA WADAU KATIKA UTEKELEZAJI WA SHERIA HII

JIBU:
Mheshimiwa Spika, Serikali imepokea ushauri kuhusu umuhimu wa kushirikisha wadau katika utekelezaji wa Sheria hii ikiwa ni pamoja na kuwaelimisha Watendaji wa FIU, Wanajamii, wanaharakati na pia kutenga bajeti ya kutosha kwa ajili ya kusimamia utekelezaji wa Sheria hii.

HOJA 5:
WATOA TAARIFA KUTUMIA VIBAYA MAMLAKA YAO KWA KUKOMOA WATU

JIBU:
Mheshimiwa Spika, kifungu cha 4 cha Sheria kimeweka bayana majukumu ya FIU ikiwa ni pamoja na kupokea taarifa na kuzifanyia uchunguzi wa ki-intelijensia kabla ya kuwasilisha taarifa kwa vyombo husika kwa hatua zaidi.  Hivyo basi, napenda kulihakikishia Bunge lako tukufu kwamba taarifa zitakazowasilishwa FIU zitafanyiwa uchambuzi wa kina na wa ki-intelijinsia kabla ya vyombo husika kuchukua hatua.

HOJA 6:
HAKI YA USIRI KWA WATEJA KUHUSIANA NA MASUALA YA BIASHARA YA FEDHA HARAMU

JIBU:
Mheshimiwa Spika, Sheria imezingatia haki ya Usiri kwa Wateja.  Sheria kama ilivyo inaondoa haki ya Usiri kwa Mtu/Taasisi pale tu Mtu/Taasisi husika itakapobainika/kushukiwa kwamba inahusika na suala na Fedha haramu.  Hata hivyo Katiba ya Jamhuri ya Muungano wa Tanzania imeainisha bayana katika Ibara ya 30 kwamba maslahi ya Taifa yatazingatiwa kwanza kabla ya maslahi binafsi.

HOJA 7:
DHAMIRA YA SERIKALI YA KUTEKELEZA SHERIA HII

JIBU:
Mheshimiwa Spika, kwa kuwasilisha Muswada huu Bungeni, Serikali imedhamiria kutekeleza Sheria hii ipasavyo.  Aidha, kama Mheshimiwa Naibu Spika alivyoelezea, Bunge pia linawajibu wa kusimamia na kuhakikisha utekelezaji wa Sheria hii.  Hivyo ni matumaini ya Serikali kwamba Waheshimiwa Wabunge mtakuwa mabalozi wa kuhakikisha kwamba Sheria hii inatekelezwa ipasavyo.

HOJA 8:
KIPINDI CHA AJIRA CHA MIAKA MITANO KWA WAFANYAKAZI WA FIU NI KIFUPI

JIBU:
Mheshimiwa Spika, kifungu cha 7(3) cha Muswada kimefanyiwa marekebisho katika Jedwali la marekebisho ambapo wafanyakazi wa FIU wataajiriwa kwa kipindi cha miaka mitano na wale watakaoonyesha ufanisi mzuri wanaweza kuteuliwa kwa kipindi kingine cha miaka mitano.

HOJA 9: UTARATIBU GANI UTATUMIKA KUHAKIKISHA WATUMISHI WA FIU HAWAFICHI MALI ZAO KUPITIA WATOTO/MKE/NDUGU ZAO

JIBU:
Mheshimiwa Spika, utaratibu wa kuhakiki mali za Watumishi wa FIU utakuwa kama ilivyo hivi sasa katika Sheria inayosimamia Maadili kwa Watumishi wa Umma  ambapo, mali za wafanyakazi wa FIU pamoja na ndugu wa karibu kama, mke, watoto nazo zitahakikiwa ipasavyo.

HOJA10:
SHERIA ISITUMIKE KUKIMBIZA WAWEKEZAJI WA NJE NA PIA KUWATISHA WAWEKEZAJI HALALI WA NDANI

JIBU:
Mheshimiwa Spika, Serikali inaafiki umuhimu wa kuoanisha utekelezaji wa Sheria hii na taratibu za uwekezaji zinazosimamiwa na TIC na vyombo vingine ili kuhakikisha kuwa wawekezaji halali wa nje na ndani hawabughudhiwi.  Aidha, wawekezaji wengi ndani ya nchi wanapendelea mazingira ya uwekezaji ambayo yanafuata taratibu bora za umilikaji wa mali, utawala bora, na udhibiti wa mabenki dhidi ya fedha haramu.

HOJA 11:
KUWEPO NA UTARATIBU WA KUSAJILI NAMBA ZA SIMU ZA MKONO

JIBU:
Serikali imepokea ushauri wa Waheshimiwa Wabunge kuhusu suala hili, kama njia mojawapo ya udhibiti wa utambulisho wa wateja.

HOJA12:
FIU KUWA CHINI YA WIZARA YA USALAMA WA RAIA BADALA YA IDARA CHINI YA WIZARA

JIBU:
Mheshimiwa Spika, Kifungu cha 4 cha Sheria kimetamka bayana kwamba FIU itakuwa ni chombo kinachojitegemea (autonomous) chini ya Wizara ya Fedha.  Chombo hiki siyo lazima kiwe na ofisi ndani ya Wizara ya Fedha, kitakuwa ni ”independent entity” ambayo bado Wizara ya Fedha itawajibika kusimamia ili kukiwezesha kutekeleza majukumu yake ipasavyo kwa mfano masuala ya bajeti ya FIU n.k.  Aidha, kimeweka bayana kwamba wafanyakazi wa FIU  watatokana na  fani mbalimbali ikiwa ni pamoja na wachunguzi katika nyanja mbalimbai ambazo taarifa zitapokelewa.

HOJA 13:
USIMAMIZI WA MADUKA YA FEDHA (BUREAU DE CHANGE)

JIBU:
Mheshimiwa Spika, kwa mujibu wa sheria ya Benki Kuu ya mwaka 2006, maduka haya yanapaswa kutoa huduma za papo hapo za kununua na kuuza fedha.  Maduka ya fedha hayaruhusiwi kwa mujibu wa taratibu kupokea na kutuma fedha nje ya nchi, hii ni kazi ya mabenki na taasisi za fedha.  Benki Kuu huyasimamia maduka haya kwa kupokea taarifa zake (offsite surveillance) mara kwa mara na kuyafanyia ukaguzi (on site inspecting) kila mwaka pia hufanya (targeted inspection) pale panapokuwa na taarifa za ukiukaji wa taratibu.  Maduka ambayo hayafuati taratibu hutozwa faini au kufutiwa leseni.

HOJA 14: WAANDISHI WA HABARI KUWA SEHEMU YA WATOA TAARIFA NA KUTOA MAFUNZO KWA WAANDISHI WA HABARI KUHUSU DHANA YA FEDHA HARAMU

JIBU:
Mheshimiwa Spika, Serikali inaamini kwamba waandishi wa habari ni kioo cha jamii na kwamba umma wa Tanzania utaelimishwa kupitia kwa wanahabari, hivyo basi Serikali itaandaa utaratibu wa kuwaelimisha wadau mbalimbali ikiwa ni pamoja na waandishi kuhusu dhana hii ya biashara ya fedha haramu.  Aidha, kuhusu waandishi wa habari kutambuliwa kama watoa taarifa, Sheria imempa mamlaka Waziri wa Fedha kuongeza orodha ya watoa taarifa pale atakapoona inafaa kufanya hivyo.

HOJA 15:
KUTAIFISHA MALI ZA WAHALIFU ZITOKANAZO NA FEDHA HARAMU

JIBU:
Mheshimiwa Spika, suala la utaifishaji wa mali za wahalifu zinazotokana na makosa mbalimbali ikiwa ni pamoja na biashara ya fedha haramu limebainishwa katika vifungu vya Sheria ya Proceed of Crime, Act Sura namba 256. 

HOJA: 16
KWA NINI SERIKALI HAIWACHUKULII HATUA WATUHUMIWA WA BIASHARA YA MADAWA YA KULEVYA

JIBU:
Mheshimiwa Spika, 
ni kweli kwamba tatizo la madawa ya kulevya lipo. Serikali imelivalia njuga tatizo hilo na imechukua hatua kadhaa katika kulishughulikia suala hili kama ifuatavyo:


MWAKA 2003


Jumla ya watuhumiwa 293 walikamatwa na jumla ya kilo 5.8 za Heroin na Cocaine. Watuhumiwa 5,399 walikamatwa na kilo 733,222.1 na watuhumiwa 410 walikamatwa na kilo12,002.63 za mirungi.

MWAKA 2004

Jumla ya watuhumiwa 355 walikamatwa na kilo 14.6 za madawa ya aina ya Heroin, cocaine, Amphetamine na mandrax, watuhumiwa 3,749 walikamatwa na kilo 964,070.38 za bangi na watuhumiwa 265 walikamatwa na kilo 9,650.98 za mirungi.

MWAKA 2005

Jumla ya watuhumiwa 387 walikamatwa na kilo 85.943 za madawa ya aina ya Heroin, cocaine, hashish, watuhumiwa 3,929 walikamatwa wakiwa kilo 122,534.6 za bangi na watuhumiwa 2689 walikamatwa na kilo 1122 za mirungi.

JAN – SEPTEMBER 2006

Jumla ya watuhumiwa 21 wamekamatwa na kilo 28.2 za cocaine, Hero8n na mandrax, watuhumiwa 3583 walikamatwa na 1,070,727 za bhangi na watuhumiwa 364 walikamatwa na kilo 1,534.74 za mirungi.  Baada ya sheria hii kupitishwa itakuwa ni chachu ya kushughulikia tatizo la madawa ya kulevya nchini.  Tunawaomba wananchi na Waheshimiwa Wabunge kama wanavyoonyesha watoe ushirikiano kwenye vyombo vya dola ili kukabiliana na tatizo hili.

Mheshimiwa Spika, baada ya maelezo haya naomba kutoa hoja.

            AIK

NWF

DODOMA

